
INFRATUZILMA VA BOZOR INFRATUZILMASI 
TUSHUNCHALARINING NAZARIY TAVSIFI
G‘aniyev Botir Baxtiyorovich
Namangan muhandislik-qurilish instituti,
Iqtisodiyot kafedrasi mustaqil tadqiqotchisi

Annotatsiya: Ushbu maqola infratuzilma va bozor infratuzilmasi tushunchalarini yoritishga bag‘ishlangan bo‘lib, bu 
atamalarning nazariy tavsifi bayon etilgan. Infratuzilmalarni rivojlantirish jarayonlari yoritilgan. Mavzuga oid dolzarb 
muammolar tahlil qilingan va ularning yechimlari bo‘yicha fikrlar bildirilgan.

Kalit soʻzlar: infratuzilma, bozor infratuzilmasi, korxonalar, obyektlar.

Abstract: The article is devoted to the analysis of the concepts of infrastructure and market infrastructure, presenting a 
theoretical overview of these terms. The processes of their development are examined. Current issues related to the topic 
are analyzed, and suggestions for possible solutions are provided.

Key words: infrastructure, market infrastructure, enterprises, facilities.

Аннотация: Статья посвящена освещению понятий "инфраструктура" и "рыночная инфраструктура", в которой 
представлено теоретическое описание данных терминов. Освещены процессы их развития. Изучены актуальные 
проблемы по теме и представлены мнения о возможных решениях.

Ключевые слова: инфраструктура, рыночная инфраструктура, предприятия, объекты.

K I R I S H
Milliy iqtisodiyotning rivojlanishi ijtimoiy yo‘naltirilgan bozor munosabatlariga asoslanar ekan, unga xos 

infratuzilmani rivojlantirish zarur. Infratuzilma — bu jamiyatdagi kundalik hayot va iqtisodiy faoliyatni ta’minlovchi 
asosiy tuzilmalar yig‘indisidir. Infratuzilma biznes, mintaqa yoki mamlakatning asosiy jismoniy tizimlari 
sifatida belgilanadi va ko‘pincha jamoat tovarlari yoki sanoat jarayonlarini ishlab chiqarishni o‘z ichiga oladi. 
Infratuzilmaga transport tizimlari va jamoat transporti, aloqa tarmoqlari, kanalizatsiya, elektr energiyasi va suv 
ta’minoti tizimlari, telekommunikatsiya tarmoqlari, ta’lim va sog‘liqni saqlash tizimlari kiradi. Bu kabi obyektlarni 
ijtimoiy infratuzilma obyektlari tarkibiga kiritish mumkin. Umuman olganda, inson hayotida va faoliyatida unga 
xizmat qiluvchi ijtimoiy infratuzilma obyektlari bo‘lishi zarur. Hozirgi davrda bunday infratuzilmasiz insonning 
yashashi juda qiyin. Inson atrofidagi shart-sharoitlarni yaratish va yaxshilash nuqtai nazaridan bunday muhit 
infratuzilma tarkibidagi obyektlar faoliyati bilan izohlanadi. Masalan, inson bugungi hayotida zarur bo‘lgan 
infratuzilmasiz umuman yashay olmaydi. Eng zarur infratuzilma — bu ijtimoiy infratuzilma bo‘lib, inson atrofidagi 
muhit aynan ushbu obyektlar faoliyatidan iborat.

M A V Z U G A  O I D  A D A B I Y O T L A R  S H A R H I
Infratuzilma va bozor infratuzilmasining nazariy asoslari iqtisodiy adabiyotlarda keng o‘rganilgan bo‘lib, 

ularning rivojlanish bosqichlari va tarkibiy tuzilmasi yuzasidan turli yondashuvlar mavjud.
Umuminsoniy va iqtisodiy yondashuvlar 
Abulqosimov H.P. va boshqalar (2007) o‘zining “Ijtimoiy-iqtisodiy jarayonlarni boshqarish” asarida 

infratuzilmani iqtisodiyotni rivojlantirishda bazaviy tayanch sifatida talqin qiladi. Mualliflar, ayniqsa, ishlab 
chiqarish va ijtimoiy infratuzilmaning o‘zaro bog‘liqligini, resurslar harakati va aholi farovonligiga ta’sirini 
ta’kidlaydi.

Kichik biznes va bozor infratuzilmasi 
A. A. Aripov (2025) kichik biznes va tadbirkorlik rivojida bozor infratuzilmasining ahamiyatini alohida ajratib 

ko‘rsatadi. Uning fikricha, moliyaviy institutlar, savdo tizimlari, axborot xizmatlari va mehnat bozori institutlari 

samarali ishlamasa, erkin iqtisodiy muhit rivojlanmaydi. Shuningdek, Aripov (2021) o‘zining boshqa ishlarida 
davlat tomonidan bozor infratuzilmasini qo‘llab-quvvatlash mexanizmlarini ham tahlil qiladi.

Tashqi adabiyotlarda yondashuv 
M.M. Maksimtsev va V.Ya. Gorfinkel (2007) tomonidan tahrir qilingan “Менеджмент малого бизнеса” 

darsligida infratuzilma, ayniqsa, rivojlanayotgan iqtisodiyotlarda kichik korxonalarni qo‘llab-quvvatlovchi omil 
sifatida yoritiladi. Bozor infratuzilmasi qismlarining samarali ishlashi kapital aylanishini tezlashtirishi, mehnat va 
moliyaviy resurslarning erkin harakatiga yordam berishi qayd etiladi.

Zamonaviy ilmiy maqolalar tahlili 
Bozor infratuzilmasining turlari – moliyaviy institutlar, axborot tarmoqlari, savdo xizmatlari, litsenziyalash 

va nazorat institutlari haqidagi tasniflar “Iqtisodiyot va innovatsion texnologiyalar” jurnalida e’lon qilingan 
maqolalarda keng yoritilgan (masalan: Xudoyqulov S.K. va Buranova L.V., 2021). Mualliflar infratuzilma 
sub’yektlarining hududlar kesimidagi faoliyatini iqtisodiy salohiyat ko‘rsatkichi sifatida baholaydilar.

T A D Q I Q O T  M E T O D O L O G I YA S I
Shunday qilib, infratuzilma (infrastructure) — bu iqtisodiyot va jamiyatning samarali faoliyat yuritishini 

ta’minlaydigan yordamchi tarmoqlar va tizimlar majmuasidir. U, asosan, ishlab chiqarish va ijtimoiy sohalarga 
xizmat qiladigan obyektlardan iborat bo‘lib, ishlab chiqarish infratuzilmasi va ijtimoiy infratuzilma tarkibidagi 
obyektlarga bo‘linadi.

1-rasm. Infratuzilma va uning ikkiga bo‘linishi 

Bozor iqtisodiyoti sharoitida turli mulk shakllariga oid korxonalar faoliyati mavjud bo‘lib, bu korxonalarga 
xizmat ko‘rsatuvchi, bozorga xos infratuzilma muhiti ham shakllantirilishi zarur bo‘ladi. Ya’ni, bozor infratuzilmasi 
korxonalarga xizmat ko‘rsatuvchi tashkilotlar va mexanizmlar yig‘indisidir. Masalan: bank tizimi, soliq organlari, 
bojxona tizimi, erkin iqtisodiy zonalar, konsalting kompaniyalari, sug‘urta tizimi, audit, auksionlar, yarmarkalar, 
birjalar, yirik, o‘rta va kichik biznes korxonalari va boshqalar.

2-rasm. Bozor infratuzilmasining tasniflanishi

Demak, bozor infratuzilmasi (market infrastructure) — bu tovar, xizmat, kapital, mehnat va boshqa bozorlar 
faoliyatini tashkil etish va ularning samarali ishlashini ta’minlaydigan institutlar, qoidalar va texnik vositalar 
majmuasidir. Bozor infratuzilmasi obyektlariga moliyaviy institutlar, axborot xizmatlari, savdo tarmoqlari, mehnat 
bozori institutlari, huquqiy va nazorat institutlari kiradi.

Shunday qilib, bir tomondan inson faoliyati, ikkinchi tomondan esa bozor subyektlari faoliyati uchun xizmat 
qiluvchi jami infratuzilmalarning rivojlanishini ta’minlash bugungi kunda dolzarb masalalardan biri hisoblanadi.

T A H L I L  V A  N A T I J A L A R
Infratuzilma bilan bozor infratuzilmasi o‘rtasidagi farq nimada? Infratuzilma deganda, insonning sa’y-

harakatlarida ishtirok etadigan barcha xizmat ko‘rsatuvchi obyektlar tushuniladi. Hozirgi davrda insonning 

yashashi, oziqlanishi, ta’lim olishi, dunyoqarashini kengaytirishi, sog‘lig‘ini saqlashi, shaxs sifatida rivojlanishi 
va boshqa ehtiyojlarini qondirish uchun zarur shart-sharoitlar yaratilgan bo‘lishi lozim. Bu esa, avvalo, ijtimoiy 
infratuzilma tarkibiga kiruvchi birinchi darajali obyektlar faoliyati orqali ta’minlanadi. Inson uchun bu shart-
sharoitlar ichida transport, elektr energiyasi, suv, gaz ta’minoti, tarbiya-ta’lim tizimi, sog‘liqni saqlash tizimi, 
madaniy hordiq obyektlari eng muhim infratuzilmalar hisoblanadi.

Bozor infratuzilmasiga esa yuqorida qayd etilganidek, bozor subyektlarining iqtisodiy faoliyatida xizmat 
ko‘rsatuvchi obyektlar kiradi. Boshqacha aytganda, biznes jarayonini tashkil etishda ishtirok etuvchi barcha 
obyektlarni bozor infratuzilmasi tarkibiga kiritish mumkin. Bozor iqtisodiyoti sharoitida tovar-pul munosabatlariga 
asoslangan sa’y-harakatlarda raqobat asosida ishtirok etuvchi barcha obyektlar bozor infratuzilmasiga taalluqli 
deb hisoblanadi.

Bugungi kunda ijtimoiy infratuzilma bozor infratuzilmasiga nisbatan rivojlanganroq ko‘rinadi. Shu bilan 
birga, bozor infratuzilmasini rivojlantirishda mavjud muammolar ko‘proq ekanligi kuzatilmoqda. Chunki bozor 
subyektlari, ya’ni biznes vakillarining faoliyati hali kutilgan darajada natija bermayotgani kuzatilmoqda. Kichik 
biznes subyektlarini davlat tomonidan tartibga solish borasida chora-tadbirlar amalga oshirilayotgan bo‘lsa-da, 
ko‘plab holatlarda muammolarga duch kelinmoqda.

Xususan, kredit resurslarining cheklanganligi, sug‘urta tizimining samarali ishlamayotganligi, soliq 
undirishdagi o‘ziga xos muammolar mavjudligi bu fikrlarimizning dalilidir.

Davlat tomonidan bozor subyektlarini (ayniqsa kichik biznes va tadbirkorlik subyektlarini) tartibga solish 
sohasida belgilangan maqsadlarga muvofiq infratuzilmalarni tejamkor va «yashil» energiyaga yo‘naltirish 
bo‘yicha sezilarli ishlar hali ko‘zga tashlanmayapti. Qayta tiklanuvchi energiya manbalariga investitsiyalar kam 
jalb qilinmoqda, mavjud loyihalarning asosiy qismini esa gaz va neft sohalari tashkil etmoqda.

Shunga qaramay, hozirgi davrda respublika va mahalliy boshqaruv organlari tomonidan bozor 
infratuzilmasini rivojlantirishga doir chora-tadbirlar ko‘rib chiqilmoqda. Ayniqsa, tumanlar miqyosida mavjud 
vaziyatni yaxshilashga qaratilgan vazifalar asosiy ustuvorlik sifatida belgilanmoqda.

X U L O S A  V A  T A K L I F L A R
Infratuzilma va bozor infratuzilmasi tushunchalari mazmun va mohiyat jihatidan bir-biridan farq qiladi. 

Bugungi kunda ushbu tushunchalar uchun qat’iy va aniq qabul qilingan ta’riflar mavjud emas. Biroq yuqoridagi 
tahlillardan kelib chiqib, quyidagicha umumlashtirish mumkin:

Infratuzilma — bu muayyan jamiyatning ijtimoiy-iqtisodiy rivojlanishini va aholi farovonligini ta’minlashga 
xizmat qiluvchi turli tarmoqlardagi obyektlar yig‘indisidir. Qisqacha qilib aytganda, infratuzilma — bu jamiyat va 
iqtisodiyotni qo‘llab-quvvatlovchi umumiy tarmoqlar majmuasidir.

Bozor infratuzilmasi — bu bozor munosabatlari sharoitida bozor subyektlari faoliyati uchun xizmat qiluvchi 
turli tarmoqlardagi obyektlar yig‘indisidir. Boshqacha aytganda, bu — bozorda raqobatbardosh iqtisodiy 
faoliyatni tashkil etish va samarali yuritish uchun zarur institutlar va mexanizmlar tizimidir.

Yuqoridagi fikr va mulohazalardan ko‘rinib turibdiki, infratuzilma va bozor infratuzilmasini rivojlantirish 
zaruriyati milliy iqtisodiyotdagi o‘sish tendensiyalarini ta’minlash, ishlab chiqarish va xizmat ko‘rsatishda yuqori 
samaradorlikka erishish, kapital aylanishini tezlashtirish kabi dolzarb vazifalarning muvaffaqiyatli bajarilishiga 
bevosita ta’sir ko‘rsatadi.

O‘zbekiston iqtisodiyotida makroiqtisodiy barqarorlikni ta’minlash uchun zarur infratuzilma va bozor 
infratuzilmasi salohiyati mavjud. Shu bilan birga, xorijiy tajriba asosida hududlarda barcha infratuzilma 
obyektlarini rivojlantirish uchun ularning xususiyatlaridan kelib chiqib, moliyaviy resurslarni samarali va 
ta’sirchan o‘zlashtirish mexanizmlarini ishlab chiqish muhim vazifa bo‘lib qolmoqda.

